
1․ Կարգավորման ենթակա ոլորտի կամ խնդրի սահմանումը, առկա իրավիճակը և անհրաժեշտությունը
ՀՀ առողջապահության նախարարությունը դեռևս 2024 թվականին գրությամբ դիմել էր ՀՀ տարածքային կառավարման և ենթակառուցվածքների նախարարություն՝ ներկայացնելով «Ստեփանավանի բժշկական կենտրոն» ՓԲԸ-ն հավատարմագրային կառավարման հանձնելու վերաբերյալ մրցույթի փաթեթ ձևավորելու հայտ՝ անհրաժեշտ փաստաթղթերի փաթեթով։
Հիմք ընդունելով ՀՀ կառավարության 2015թ․ մայիսի 7-ի թիվ 515-Ն որոշմամբ հաստատված՝ հավատարմագրային կառավարման հանձնելու կարգը՝ ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեի կողմից մշակվել և սահմանված կարգով ՀՀ կառավարության քննարկմանն էր ներկայացվել «Ստեփանավանի բժշկական կենտրոն» ՓԲԸ-ի Հայաստանի Հանրապետությանը սեփականության իրավունքով պատկանող բաժնետոմսերով հավաստված իրավունքները հավատարմագրային կառավարման հանձնելու ՀՀ կառավարության համապատասխան որոշման նախագիծ։  
Ֆինանսատնտեսական նախարարական կոմիտեի 2024թ․ սեպտեմբերի 10-ի նիստում  հանձնարարվել էր քննարկման առարկա դարձնել ՀՀ ֆինանսների նախարարության առաջարկությունները՝ երկփուլ մրցույթ իրականացնելու, տեխնիկական առաջադրանքները մասնակիցների հետ քննարկելու և, ըստ այդմ, ձևակերպման տեսանկյունից լավագույն պայմաններ ստանալու վերաբերյալ։ 
Քննարկումների արդյունքում Ֆինանսների նախարարության կողմից ՀՀ կառավարության քննարկմանն է ներկայացվել «ՀՀ կառավարության 2015 թվականի մայիսի 7-ի թիվ 515-Ն որոշման մեջ փոփոխություններ և լրացումնեոր կատարելու մասին» ՀՀ կառավարության որոշման նախագիծ։
ՀՀ կառավարությունը 2024թ․ փետրվարի 13-ին ընդունել է  թիվ 159-Ն որոշումը, որով սահմանվել են երկփուլ մրցույթի՝ նախաորակավորման և առաջարկի փուլերի պայմանները, կազմակերպման և անցկացման կարգը և այլն:
Հիմք ընդունելով հավատարմագրային կառավարման կարգում կատարված փոփոխությունները՝ մշակվել է «Ստեփանավանի բժշկական կենտրոն» ՓԲԸ-ի Հայաստանի Հանրապետությանը սեփականության իրավունքով պատկանող բաժնետոմսերով հավաստված իրավունքները հավատարմագրային կառավարման հանձնելու մասին ՀՀ կառավարության որոշման նոր նախագիծ։  
Ստեփանավանի բժշկական կենտրոնը հավատարմագրային կառավարման հանձնելով նախատեսվում է հավատարմագրային կառավարչի կողմից իրականացվող ծրագրերի շնորհիվ բարձրացնել տարածաշրջանում բնակչության բժշկական ծառայությունների հասանելիության և որակյալ բուժօգնության մակարդակը, ինչպես նաև նպաստել մեր երկրում առողջապահության համակարգի համահավասար զարգացմանը։ 
ՀՀ առողջապահության նախարարությունը գրությամբ ներկայացրել է նաև հավատարմագրային կառավարման հանձնելու նախապայմանները՝  
- բժշկական կենտրոնի շենքային կառույցների վիճակի բարելավումը/ վերանորոգում և վերազինում.
- բուժօգնության առաջնային (ամբուլատոր-պոլիկլինիկական) օղակի դերի բարձրացումը, ծառայությունների ընդլայման և բուժ անձնակազմի վերապատրաստման շնորհիվ,
- բնակչությանը ցուցաբերվող բուժօգնության մակարդակի բարձրացումը` որակի և մատչելիության առումով.
- բուժհաստատությունների տեխնիկական հագեցվածությունը, ֆունկցիոնալ, լաբորատոր-ախտորոշիչ և հարակից ծառայությունների հզորացումը.
- բուժանձնակազմի զբաղվածության ցուցանիշը, քանզի այն նաև բուժօգնության որակի անուղղակի ցուցանիշ է.
- մարդկային ռեսուրսների պլանավորում, կառավարում և կրթություն, շարունակական մասնագիտական զարգացման և կատարելագործման ապահովումը.
- բժշկական օգնության և սպասարկման վճարովի ծառայությունների ծավալների մեծացում.
- բժշկական անձնակազմի աշխատավարձի մակարդակի բարձրացումը:
Համաձայն ՀՀ առողջապահության նախարարության տեղեկատվության՝ Ստեփանավանի բժշկական կենտրոն ՓԲԸ-ն բժշկական օգնության և սպասարկման ծառայությունները մատուցում է երկու վայրում, մասնավորապես՝
ամբուլատոր պոլիկլինիկական ծառայություններ տեղակայված են ք. Ստեփանավան, Հակոբ Մեղապարտի փողոց 12 շենք հասցեում: Մասնաշենքը երկհարկանի շինություն է, ընթացիկ վերանորոգման և ենթարկվել և շահագործման է հանձնվել 2019 թվականին: Չնայած դրան` առկա են որոշակի խնդիրներ, որոնք ընթացիկ վերանորոգման կարիք ունեն: Պոլիկլինիկական մասնաշենքի երկրորդ հարկի շուրջ մեկ քառորդը սեփականաշնորհված է, որտեղ ժամանակին գործել է ստոմատոլոգիական կաբինետ և դեղատուն:
հիվանդանոցային ծառայություններ տեղակայված են ք. Ստեփանավան, Սուրբ Վարդանի փողոց 1 շենք հասցեում: Մասնաշենքը շահագործման է ենթարկվել 1992 թվականին: Այն նկուղային հարկով մեկ հարկանի տիպային մոդուլային շինություն է: Մասնաշենքի առաջին հարկում տեղակայված են վարչակազմը, տնտեսական մասը (խոհանոց, լվացքատուն, ախտահանում) ախտորոշման (լաբորատոր և գործիքային) բաժանմունքը, վիրահատարանները՝ հետվիրահատական մահճակալներով, թերապիայի (15 մահճակալ), վիրաբուժության (15 մահճակալ), ինֆեկցիոն հիվանդությունների (5 մահճակալ), մանկական (5 մահճակալ)  և մանկաբարձագինեկոլոգիական (10 մահճակալ) բաժանմունքները (ընդհանուր 50 մահճակալ): Նկուղային հարկում տեղակայված է ախտաբանաանատոմիական ծառայությունը և կենտրոնացված ջեռուցման և օդափոխանակության համակարգերը:
Հիվանդանոցային մասնաշենքին կից առկա է ևս 3 մասնաշենքեր. շտապ օգնության մասնաշենքը, նախկին ինֆեկցիոն բաժանմունքը և կացարանը, որոնց ներսի հատվածը վերածված են ավերակի և գրեթե շահագործման ենթակա չեն:
Բժշկական կենտրոնի հիվանդանոցային մասնաշենքերը կապիտալ հիմնանորոգման չեն ենթարկվել շահագործման օրվանից առ այսօր, լավ պահպանվել են և չեն խոչընդոտում բժշկական օգնության և սպասարկման ծառայությունների մատուցմանը, սակայն ներդրումների կարիքն ակնհայտ է:
Շենքերը հնարավոր է վերանորոգել և ժամանակակից ստանդարտներին համապատասխան պայմաններ ստանալ։ Անհրաժեշտ է իրականացնել նաև սարքավորումների և բժշկական նշանակության ապրանքների և կահույքի վերազինում։ 
«Ստեփանավանի բժշկական կենտրոն» ՓԲԸ-ի անշարժ գույքն իրենից ներկայացնում է՝
1. Հիվանդանոցային մասնաշենք (ք.Ստեփանավան, Սուրբ Վարդանի փող. 1)՝
Անշարժ գույքի նկատմամբ իրավունքների պետական գրանցման թիվ 15022019-06-0047 վկայական
հողամաս                                 – 3.8 հա,
շենք-շինություն                        – 7549.04 քառ.մ, որից՝
- հիվանդանոցի շենք               – 6677.1 քառ.մ,
- ավտոտնակ                           – 163.12,
- հանգստյան սենյակ               – 77.68 քառ.մ,
- ինֆեկցիոն բաժանմունք        – 186.56 քառ.մ,
- վառելիքի պահեստ                – 242.5 քառ.մ,
- շտապօգնության մասնաշենք – 202.08 քառ.մ։ 
2. Ամբուլատոր պոլիկլինիկական մասնաշենք (ք.Ստեփանավան, Հ.Մեղապարտի փող. 12)՝
Անշարժ գույքի նկատմամբ իրավունքների պետական գրանցման թիվ 17092013-06-0029 վկայական
Հողամաս – 3.8 հա,
Շենք-շինություն – 1067.6 քառ.մ։
Սույն նախագծով նախատեսվում է կազմակերպել «Ստեփանավանի բժշկական կենտրոն» ՓԲԸ-ի Հայաստանի Հանրապետության 100 տոկոս սեփականությունը հանդիսացող բաժնետոմսերով հավաստված իրավունքները հավատարմագրային կառավարման հանձնելու մրցույթի նախաորակավորման փուլը։
Մրցութային հանձնաժողովի կողմից կգնահատվի նախաորակավորման փուլին հայտ ներկայացրած հայտատուների հայտերը, կհաստատվի նախաորակավորված մասնակիցների ցանկը, կիրականացվեն բաց բանակցություններ, որի արդյունքների հիման վրա ՀՀ կառավարություն կներկայացվի մրցույթի առաջարկի փուլի կազմակերպման մասին ՀՀ կառավարության որոշման նախագիծ։  
2․ Իրավական ակտի նախագիծը մշակող պատասխանատու մարմինը
Նախագիծը մշակվել է Պետական գույքի կառավարման կոմիտեի կողմից
3․ Լրացուցիչ ֆինանսական միջոցների ահրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 
Նախագծի ընդունումը լրացուցիչ ֆինանսական միջոցների ահրաժեշտություն և պետական բյուջեում ծախսերի և եկամուտների էական ավելացում կամ նվազում չի նախատեսում։
4․ Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք
Նախագծի ընդունումը այլ իրավական ակտերում փոփոխություններ կատարելու անհրաժեշտություն չի առաջացնի:
5․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ կառավարության 2021-2026թթ. ծրագիր, ոլորտային և /կամ այլ ռազմավարություններ
1. պետական գույքի արդյունավետ կառավարում,
2. պետական գույքի կառավարման ոլորտում պետություն-մասնավոր հատված փոխշահավետ գործընկերության համար անհրաժեշտ պայմանների ստեղծումը և համագործակցությունը,
3. պետական գույքի արդյունավետ օգտագործման ճանապարհով տնտեսության իրական հատվածում ներդրումների ներգրավման ապահովումը։


